Centro Galego de Artes da Imaxe

Programación 183

Maio 2008 

· Edward Yang (I) 
· BAFF 10º aniversario (I)
· Novo Documental austríaco (e II)
· Contos de Marineda. A Coruña e o cine (II)
· Fóra de serie 
· Extraterritorial

· Historias de cine para nenos
· After Hours
	Venres 2

20.30 h.


	Novo Documental Austríaco

TINTENFISCHALARM

Elizabeth Scharang, 2006.

107´. Subtítulos en galego.  

	23.00 h.


	After Hours

THE DESCENT

Neil Marshall, 2005.

99´. Subtítulos en castelán. 

	Sábado 3

18.00 h. 

(P)
	Fóra de serie

AS ENCROBAS

Xosé Bocixa, 2007. 

65´. Vídeo. Presentación e mesa redonda coa presenza do director, o sociólogo Ramón Muñiz e dous veciños das Encrobas. Entrada gratuíta. 

	20.30 h.


	Novo Documental Austríaco

ACABA DE PASAR

Anja Salomonowitz, 2006.

72´. Subtítulos en galego. 
	 

	Luns 5 

23.00 h.


	Novo Documental Austríaco

ERIK(A)

Kurt Mayer, 2005.

86´. Subtítulos en galego. 

	Martes 6

20.30 h.
	Contos de Marineda. A Coruña e o cine

A CIDADE QUE SE NOS VAI (Carlos Aurelio López Piñeiro, 1979)

FINISTERRE (Xavier Villaverde, 1998) 

107´. Vídeo / Cine. Entrada gratuíta.  

	Mércores 7

20.30 h.


	Fóra de serie

NOSTALGIA

Valeska Grisebach, 2005.

88´. Subtítulos en castelán. 

	Xoves 8

20.30 h.


	Novo Documental Austríaco

A FIN DO PROXECTO NEUBACHER

Marcus J. Cerney, 2007.

75´. Subtítulos en galego.  

	Venres 9

20.30 h. 


	BAFF 10º aniversario

GOODBYE, DRAGON INN

Tsai Ming-Liang, 2003.

82´. Subtítulos en galego.

	23.00 h. 


	After Hours

BEASTIE BOYS: AWESOME, I FUCKING SHOT THAT

Nathanial Hörnblower, 2006.

90´. Subtítulos en galego. 

	Sábado 10

18.00 h. 


	Historias de cine para nenos

DERSU UZALA

Akira Kurosawa, 1975.

141´. Subtítulos en castelán.  

	21.00 h. 

(P)
	Fóra de serie

ALL THE INVISIBLE CHILDREN

Mehdi Charef, Emir Kusturica, Spike Lee, Katia Lund, Jordan Scott, Ridley Scott, Stefano Veneruso e John Woo, 2005.
124´. Presentación coa presenza de membros de Amnistía Internacional. Subtítulos en castelán. 

	Luns 12

20.00 h.

(¡) 
	Edward Yang / BAFF 10º aniversario

YI YI

Edward Yang, 2000. 

173´. Subtítulos en castelán.  

	Martes 13

20.30 h. 

(P)


	Contos de Marineda. A Coruña e o cine 

LEÓN Y OLVIDO

Xabier Bermúdez, 2004. 

112´. Presentación coa presenza do seu autor. Entrada gratuíta.

	Mércores 14

20.30 h.
	Novo Documental Austríaco

LECCIÓN DESDE BAM (Ali Reza Ghanie e Payman Yazdanian, 2004)

NOTAS SOBRE A RESISTENCIA (Martin Krenn, 2006) 

88´. Vídeo. Subtítulos en galego.

	Xoves 15

20.30 h.


	Edward Yang

THE TERRORIZER (1986)

109´. Subtítulos en galego. 

	Venres 16 

20.30 h.

(P)
	Extraterritorial 

VIDEOGRAPHOS 

José María Zabala, 1985.

60´. Vídeo. Presentación a cargo do seu autor. Entrada gratuíta. 

	23.00 h.

(P)
	After Hours

HISTORIAS DUNHA TORRE (San&San, Germán Tejada, Javier Cea, Héctor J. Diéguez, 2006-2007)

61´. Vídeo. Presentación das catro curtas que compoñen o traballo coa asistencia dos seus autores. Entrada gratuíta. 

	Luns 19

20.30 h.

 
	Novo Documental Austríaco

PELÍCULA DUNHA FAMILIA NO EXILIO

Arash T. Riahi, 2006.

94´. Vídeo. Subtítulos en galego. 

	Martes 20  20.30 h. 


	Contos de Marineda. A Coruña e o cine 

CUBA LIBRE (José Luis Ducid, 1996) 

RECUERDOS DE UN AMANTE NEURÓTICO (José Martín Carmona, 1996) 

LA VIDA ES UN DOLOR (Luis Liste, 1996) 

MÁTAME UNOS CUANTOS (Alber Ponte, 1996) 

61´. Entrada gratuíta. 

	Mércores 21

20.30 h.


	Edward Yang

TAIPEI STORY (1985)

110´. Subtítulos en galego.

	Xoves 22

20.30 h. 
	BAFF 10º aniversario

LOVE WILL TEAR US APART

Yu Lik Wai, 1999.

109´. Subtítulos en galego.

	Venres 23 

21.00 h. 

(¡) 
	After Hours

Concerto Michel Henritzi e Rinji Fukuoka 

MY NAME IS ALBERT AYLER (Kasper Collin, 2005) 

60´+ 79´. Vídeo. Subtítulos en castelán. 

	Sábado 24

18.00 h.

 
	Edward Yang

IN OUR TIME 

Tao De Chen, Edward Yang, Ke Yizheng, Chang Yi, 1982.

106´. Subtítulos en galego. 

	20.30 h. 


	BAFF 10º aniversario 

LOS DEMONIOS EN LA PUERTA

Jiang Wen, 2000.

140´. Subtítulos en galego.

	Luns 26 

20.30 h. 
	BAFF 10º aniversario

TODO SOBRE LILY

Shunji Iwai, 2001. 

146´. Subtítulos en galego.

	Martes 27

20.30 h. 
	Contos de Marineda. A Coruña e o cine

ARDE AMOR

Raúl Veiga, 1998. 

90´. Entrada gratuíta. 

	Mércores 28

20.30 h. 
	BAFF 10º aniversario

OASIS 

Lee Chang-dong, 2002.  

132´. Subtítulos en galego.

	Xoves 29

20.30 h. 
	BAFF 10º aniversario

IT´S ONLY TALK

Ryuichi Hiroki, 2005.

126´. Subtítulos en galego.

	Venres 30

20.30 h. 
	Fóra de serie

ASUNTOS PRIVADOS EN LUGARES PÚBLICOS

Alain Resnais, 2006. 

121´. Subtítulos en castelán.

	23.00 h. 
	After Hours

SHORTBUS

John Cameron Mitchell, 2006.

102´. Subtítulos en castelán. 

	Sábado 31

18.00 h. 
	Fóra de serie

ASUNTOS PRIVADOS EN LUGARES PÚBLICOS

Alain Resnais, 2006. 

121´. Subtítulos en castelán.

	20.30 h. 
	BAFF 10º aniversario

SYNDROMES AND A CENTURY

Apichatpong Weerasethakul, 2006. 

105´. Subtítulos en galego.


INFORMACIÓN XERAL

Todas as películas proxéctanse en versión orixinal, agás indicación contraria. 

A duración das películas é orientativa e aproximada. 

Esta programación pódese ver alterada por razóns alleas á nosa vontade. 

Unha vez iniciada a sesión non se permitirá a entrada á sala de proxeccións.

As sesións de Aforo Limitado teñen reservadas un número indeterminado de butacas.

As sesións sinaladas con  (P) inclúen algún tipo de presentación ou conferencia previa á proxección.

As sesións sinaladas con (!) sofren modificacións sobre os horarios habituais.

PREZO DA ENTRADA

Xeral: 1’20 € 

Carné Xove: 0'60 € 

Abono para 10 sesións: 9 € 

As sesións de Entrada Gratuíta notificaranse no programa. 

A venda de entradas iniciarase 30 minutos antes de comezar a sesión (non se venden entradas por anticipado).

Só se venderán un máximo de dúas entradas por persoa.

SALA DE PROXECCIÓNS

CGAI. Durán Loriga, 10 baixo. 15003 A Coruña

Tel.: 981 203 499. Fax: 981 204 054

E-mail: programacion@cgai.org
http://www.cgai.org

DIRECCIÓN XERAL DE COMUNICACIÓN AUDIOVISUAL

                                   Centro Galego de Artes da Imaxe

EDWARD YANG (I): 

En colaboración con Donostia Kultura, IVAC-La Filmoteca de Valencia e Filmoteca Española. 

Completa retrospectiva sobre o recentemente finado cineasta taiwanés Edward Yang que se prolongará durante o mes de xuño. A publicación “Nosferatu”, agora en formato libro, dedícalle o seu segundo número.  

A carreira de Edward Yang (Shangai, 1947-Los Ángeles, 2007) podería verse como un anticipo do proceso de internacionalización vivido por outros cineastas asiáticos que, consagrados a finais dos oitenta e ao longo dos noventa, deron o salto ás coproducións internacionais. Podería verse así, se non fose porque a súa traxectoria desenvolve o camiño inverso, aínda que as súas películas son taiwanesas. Nada máis lonxe dunha carreira lineal ou estudada para conseguir ser aceptado en occidente e no seu exclusivo circuíto de festivais que a de Edward Yang. Tras tanta incomprensión, coa súa última película, Yi Yi (2000), obtivo o recoñecemento da crítica e do público internacional. A fatalidade da loita contra unha longa enfermidade privounos de máis películas.

A súa traxectoria é a historia dun desarraigo, dun exilio permanente. Nado en Shanghai, despois da vitoria comunista a súa familia trasladouse a Taiwán. Estuda e dedícase á enxeñería informática nos Estados Unidos, de maneira que cando volve a Taiwán e realiza as súas primeiras películas, a súa formación e cultura é case máis occidental que chinesa. Yang, a diferenza doutros cineastas asiáticos, era un “forasteiro”, un outsider do que sempre se desconfiou no seu país, o que explica mellor a dureza e ironía coa que retrata a cidade de Taipei en varias das súas películas. 

Afeccionado ao cómic e ao cine desde novo, a meritoriaxe na televisión foi o chanzo necesario que lle permitiría acceder á dirección cinematográfica con In Our Time (1982), película de episodios que representa o punto de partida oficial da Nova Onda Taiwanesa. Entre 1983 e 2000 realizará sete longametraxes, cheas de reviravoltas e ramificacións, películas presididas por mortes violentas, hábiles retratos femininos e fina sensibilidade. 

John Anderson agrupa o seu cine en dous bloques, a “triloxía urbana” que compoñerían That Day, On The Beach (1983), Taipei Story (1985) e The Terrorizer (1986), próximas a Antonioni (modelo que Yang abandona e que tomará Tsai Ming-Liang), e as comedias negras que retratan o cinismo da enriquecida sociedade de Taipei dos noventa, A Confucian Confusion (1994) e Mahjong (1996). Fóra de catalogación quedarían as súas dúas obras maiores, A Brighter Summer Day (1991) e Yi Yi, películas que, para Anderson, emparentarían por temas e estruturas. Emilie Yueh-yu Yeh e Darrell William Davis estruturaríano co grupo dos melodramas modernistas dos oitenta, no que entraría a súa contribución a In Our Time e as tres primeiras longametraxes, e o das súas comedias posmodernas dunha década despois, A Confucian Confusion e Mahjong, seguidas da máis lixeira e humanista Yi Yi. De novo quedaría desemparellada A Brighter Summer Day, o seu título máis ambicioso e logrado, unha das obras mestras do cine contemporáneo. Con ela Yang decidiu ser o seu propio produtor coa compañía Yang and His Gang, o que explicaría a liberdade coa que rodou A Confucian Confusion e Mahjong, precedidas das súas primeiras experiencias como director teatral. Películas de personaxes nas que o diálogo predomina sobre a acción son como dúas pequenas pezas de cámara influídas pola linguaxe dos cómics. Con Yi Yi Edward Yang parecía reconciliarse con Taipei e coa vida. Estamos ante a súa película máis vitalista, a primeira na que unha das figuras paternas do seu cine é retratada positivamente. No momento do seu pasamento, Yang preparaba unha película de animación con/sobre Jackie Chan, The Wind, regreso de novo aos vínculos co cómic.  
YI YI  

(Taiwán-Xapón, 2000)

Dirección e guión: Edward Yang. Produción: AtomFilms and Theater. Fotografía: Yang Weihan, Li Longyu. Intérpretes: Wu Nianzhen, Elaine Jin, Kelly Lee. Duración: 173 minutos.

Yi Yi comeza cunha voda e finalizará cun funeral. Nos meses que median entre ambas, asistiremos ás andanzas dos distintos membros dunha familia cuxa avoa sofre un colapso que a deixa en coma. A filla Min Min non soporta a tensión e refúxiase na relixión. O marido NJ é un alto executivo dunha empresa de videoxogos. Historia épica contemporánea que bebe en todas as películas anteriores do seu director configurándose como unha perfecta síntese da súa visión do mundo.

QINGMEI ZHUMA / TAIPEI STORY  

(Taiwán, 1985)

Dirección: Edward Yang. Guión: Edward Yang, Hou Hsiao-hsien, Zhu Tian-wen. Produción: Evergreen Films. Fotografía: Yang Weihan. Intérpretes: Hou Hsiao-hsien, Tsai Chin, Wu Nianzhen. Duración: 110 minutos.

Chin é a secretaria persoal dunha executiva dunha empresa inmobiliaria que, debido a unha serie de cambios na compañía e á imposibilidade de ascender laboralmente, decide buscar outro traballo. A súa ambición contrasta coa da súa parella desde hai anos, Lon, comerciante que non se dá decidido a trasladarse aos Estados Unidos, onde vive a súa familia. A súa única paixón é o beisbol e tamén un antigo amor, Gwen, coa que se volve encontrar nunha viaxe de negocios en Toquio.

KONGBU FENZI / THE TERRORIZER  

(Taiwán-Hong Kong, 1986)

Dirección: Edward Yang. Guión: Edward Yang e Xiao Ye. Produción: Golden Harvest, Sunny Overseas Corp. Fotografía: Zhang Zhan, Zheng Fuxing. Intérpretes: Cora Miao, Li Liquin, Wang An, Jin Shijie. Duración: 109 minutos.

Os destinos de varios personaxes crúzanse fortuitamente: Susan, unha moza eurasiática que foxe dunha emboscada policial; un fotógrafo que capta o momento no que a súa parella é detida e que persegue o rastro da moza; Chou Yu-fen, escritora que recibe unha chamada aleatoria da propia Susan na que lle comunica que agarda un fillo do seu marido; e este, Li Li-chung, que aspira a ocupar o posto vacante polo falecemento do seu xefe e que ve como o mundo se esborralla ante el.

GUANGYIN DE GUSHI / IN OUR TIME 

(Taiwán, 1982)

Dirección e guión: Tao De Chen, Edward Yang, Ke Yizheng, Chang Yi. Produción: Central Motion Picture Corporation. Fotografía: Chen Jiamo. Intérpretes: Sylvia Chang, Lan Sheng-wen, Lee Lichun, Li Kuo-hsiu. Duración: 107 minutos.

Filme composto por catro episodios, ambientados en 1960, 1967, 1971 e 1982, que percorren o traxecto vital dos seus respectivos directores desde a infancia ata a primeira madurez, pasando pola adolescencia e a xuventude. O segundo episodio, Zhiwang (Desires/Expectations), está escrito e dirixido por Edward Yang e presenta o espertar á adolescencia dunha moza, Hsiao Fen, e a súa atracción por un estudante universitario que aluga un cuarto na súa casa.

Agradecementos: Chinese Taipei Film Archive (Taiwán), Teresa Huang, Li Yang, Central Motion Picture Corporation (Taiwán), Timothy Chang, 3H Productions (Taiwán), Chuti Chang. 
BAFF 10º ANIVERSARIO (I): 

En colaboración con BAFF (Festival de Cine Asiático de Barcelona) e IVAC-La Filmoteca de Valencia. 

Con motivo do 10º aniversario do Festival de Cine Asiático de Barcelona, unha selección dos títulos máis representativos orixinado nunha mostra dalgunhas das pezas claves que amosan a efervescencia, variedade e singularidade das propostas contemporáneas chegadas desta parte do mundo.   

GOODBYE, DRAGON INN    

(Taiwán, 2003)

Dirección e guión: Tsai Ming-Liang. Produción: Homegreen Films Company. Fotografía: Liao Ben-bong. Intérpretes: Lee Kang-sheng, Chen Shiang-chyi. Duración: 82 minutos.

Un cine decrépito e labiríntico en Taipei, dise que embruxado e convertido en santuario gay, proxecta a súa derradeira película. O proxeccionista elude as atencións da vendedora de billetes coxa, algúns espectadores miran pasmados a película, un clásico do kung fu, entre eles un actor que chora ao verse na pantalla. O resto enreda, xoga, insinúaselle ao veciño con mans e pernas ou pérdese nos baños na procura de plan.   

TI SEUNG YAN GAAN / LOVE WILL TEAR US APART   

(Hong Kong, 1999)

Dirección e guión: Yu Lik Wai. Produción: Hu Tong Communications, Tony Leung Productions. Fotografía: Yiu-Fai Li. Intérpretes: Tony Leung Ka Fai, Liping Lu. Duración: 109 minutos.

Yu Lik wai, un dos directores de fotografía máis destacados do cine independente chinés, colaborador de Jia Zhangke, dirixe a súa segunda película interesándose pola vida dos emigrantes da República de China á nova “rexión administrativa" de Hong Kong. Vidas de emigrantes novo lumpen urbano, que traballan na industria do sexo ou en oficios precarios. Retrato cheo de humor sobre as relacións humanas nun contexto de mutación social. 

GUIZI LAI LE / DEVILS ON THE DOORSTEP / LOS DEMONIOS EN LA PUERTA  

(China, 2000)

Dirección e guión: Jiang Wen, Shu Ping, sobre a novela de You Fengwei “Shengcun”. Produción: Asian Union Film & Entertainment, Beijing Zhongbo-Times Film Planning, CMC Xiandai Trade Co., China Film Co-Production Corporation, Huayi Brothers Advertising. Fotografía: Gu Changwei. Intérpretes: Jiang Wen, Jiang Yihong. Duración: 140 minutos.

Ganadora do Gran Premio do Xurado en Cannes, o relato sitúase durante a ocupación xaponesa de China, nunha pequena vila de campesiños onde o exército deixa baixo custodia dous prisioneiros xaponeses. Unha experiencia que cambiará as súas vidas. Combinación de drama bélico e comedia que provocou o enfado e prohibición das autoridades chinesas.
RIRI SHUSHU NO SUBETE / ALL ABOUT LILY CHOU-CHOU / TODO SOBRE LILY  

(Xapón, 2001)

Dirección e guión: Shunji Iwai. Produción: Rockwell Eyes Inc. Fotografía: Shinioa Noboru. Intérpretes: Hayato Ichibara, Shûgo Oshinari, Ayumi Ito. Duración: 146 minutos.

Título clave do cine xaponés contemporáneo, unha reflexión sobre a incomunicación e o baleiro existencial, sobre o tránsito á idade adulta, a importancia da música cando es novo e non sabes expresar os teus sentimentos. Dotada dunha enigmática beleza, transcorre entre mensaxes de Internet, campos verdes de arroz e secuencias que se balancean ao ritmo da música de Lily, etérea, doce e hipnótica á vez.
OASIS  

(Corea do Sur, 2002) 

Dirección e guión: Lee Chang-dong. Produción: Dream Venture Capital, East Film Company, UniKorea Pictures. Fotografía: Choi Yeong-taek. Intérpretes: Sol Kyung-gu, Moon So-ri. Duración: 132 minutos.

Dura historia de amor entre dous personaxes marxinais. Magnífica interpretación dos protagonistas, sobre todo Moon So-ri, premio de interpretación en Venecia. Radical e comprometido coas súas historias, un relato de amour fou e crítica feroz á institución familiar, un desafío ás convencións protagonizado por unha muller con parálise cerebral e un desclasado con leve atraso mental. 

YAWARAKAI SEIKATSU / IT´S ONLY TALK  

(Xapón, 2005)

Dirección: Ryuchi Hiroki. Guión: Haruhiko Arai. Produción: Studio Threc Co., Ltd e Akira Morishige. Fotografía: Kazuhiro Suzuki. Intérpretes: Shinobu Terajima, Etsushi Toyokawa. Duración: 126 minutos.

A capacidade de Ryuichi Hiroki para retratar a sensibilidade da alma feminina. Nesta ocasión, a súa heroína é Yuko, unha moza duns 30 anos solteira e con problemas psicolóxicos que intenta calmar a súa dor a través de relacións esporádicas con distintos homes, incapaces de darlle o afecto preciso. 

SANG SATTAWAT / SYNDROMES AND A CENTURY 

(Tailandia-Austria-Francia, 2006)

Dirección e guión: Apichatpong Weerasethakul. Fotografía: Sayombhu Mukdeeprom. Produción: Kick The Machine Films, TIFA, New Crowned Hope, Anna Sanders Films. Intérpretes: Sakda Kaewbuadee, Nu Nimsomboom, Jenjira Pongpas. Duración:  105 minutos. 

A historia de amor real dos pais do cineasta inspirou este drama romántico que segue tres historias separadas que transcorren nun período de corenta anos. Último chanzo do percorrido renovador e radical do mestre tailandés Apichatpong Weerasethakul (“Blissfully yours”, “Tropical Malady”), apuntando xa cara a unha feliz disolución narrativa chea de xogos e (auto)referencias.
NOVO DOCUMENTAL AUSTRÍACO (E II): 

En colaboración coa Filmoteca de Catalunya, IVAC-La Filmoteca de Valencia, Filmoteca de Zaragoza, Filmoteca Española e o Foro Cultural de Austria. 

TINTENFISCHALARM / [ALARMAPOLBO]  

(Austria, 2006)

Dirección e guión: Elisabeth Scharang. Produción: Wega Film. Fotografía: Josef Neuper, Elisabeth Scharang, Christian Schneider. Duración: 107 minutos.

Alex é un intersexual, unha persoa que non cabe na clasificación de masculino ou feminino. Foi intervido cirurxicamente e creceu, como nena, nunha pequena aldea de Austria. Hoxe intenta atopar persoas coas que poida compartir experiencias e vivir a vida que escolleu: unha vida como home.      

KURZ DAVOR IST ES PASSIERT / [ACABA DE PASAR]  

(Austria, 2006)

Dirección e guión: Anja Salomonowitz. Produción: Amour Fou Filmproduktion. Fotografía: Jo Molitoris. Duración: 72 minutos.

Confrontación artística sobre o fenómeno global do tráfico de mulleres, baseada en feitos reais reescritos. As historias non son contadas por vítimas senón por persoas que teñen unha relación directa cos feitos: un oficial de aduanas, o habitante dunha vila, o camareiro dun bordel, unha diplomática e un taxista. 

ERIK(A)  

(Austria, 2005)

Dirección e guión: Kurt Mayer. Produción: Kurt Mayer Film. Fotografía: Helmut Wimmer. Duración: 86 minutos.

O campión de esquí Erik Schinegger, ganador da medalla de prata en descenso feminino nunha Olimpiada, criouse como nena. Non obstante, sempre se sentiu como un home, ata que descubriu que anatomicamente o era, só que os seus organos sexuais se atopaban dentro do ventre. Despois dunha operación, refixo a súa vida como home.     

THE END OF THE NEUBACHER PROJECT / [A FIN DO PROXECTO NEUBACHER]  

(Austria, 2007)

Dirección e guión: Marcus J. Carney. Produción: Extrafilm. Fotografía: Marcus J. Carney, Ludwig Löckinger e Rolf Orthel. Duración: 75 minutos.

Indagación autobiográfica do novo autor no seu pasado familiar. Prolongada no tempo (7 anos) achégase ao pasado nazi do seu tío avó e á maneira en que a súa familia se enfrontou e se enfronta a iso. A verdade vaise revelando pouco a pouco.   

LESSON FROM BAM / [LECCIÓN DESDE BAM]
(Austria-Irán-Australia, 2004)

Dirección e guión: Ali Reza Ghanie e Paymen Yazdanian. Produción: NurFilm, franjipani Film Production e Australia & CCC Film Produktion. Duración: 23 minutos.

Bam é unha antiga cidade persa que logo dun terremoto queda enteiramente destruída. Unha mestra de escola decide dar leccións a nenos que o perderon todo: a súa casa, a súa escola, parte da súa familia. É a súa maneira de resistir o trauma e de recuperar a esperanza. 

AUFZEICHNUNGEN ZUM WIDERSTAND / NOTES ON RESISTANCE / [NOTAS SOBRE A RESISTENCIA]

(Austria, 2006)

Dirección: Martin Krenn. Guión: Martin Krenn e Nina Maron. Produción: Martin Krenn e Amour Fou Filmproduktion. Fotografía: Martin Krenn e Thomas Woschitz. Duración: 65 minutos.

Investigación sobre as formas de resistencia contra o fascismo en Austria, España e Francia nos anos 30 e 40. O protagonista principal é Harry Spiegel, que conta partes da súa vida que se ilustran con debuxos animados. A película complétase con entrevistas a persoas próximas ao ancián combatente, que morreu pouco antes da rodaxe.   

EXILE FAMILY MOVIE / [PELÍCULA DUNHA FAMILIA NO EXILIO]  

(Austria, 2006)

Dirección, guión e fotografía: Arash T. Riahi. Produción: Golden Girls Filmproduktion. Duración: 94 minutos.

Pais, avós, irmáns e todos os demais parentes do director iraniano, que en parte emigraron a Europa e aos Estados Unidos, reúnense na Meca. Alí ten lugar un reencontro moi conmovedor entre familiares que estiveron separados durante moito tempo, recollido nun traballo sobre o exilio, a patria e o choque cultural.

CONTOS DE MARINEDA.  A CORUÑA E O CINE (II): 

En colaboración co Concello da Coruña. 

Durante os meses de abril, maio, xuño e outubro, novembro e decembro de 2008, cunha periodicidade dun día semanal (os martes) o CGAI, en colaboración co Concello da Coruña, organiza unha proxección de traballos cinematográficos vinculados á cidade da Coruña con motivo do seu 800 aniversario. O ciclo, enmarcado de forma ampla, achegaranos desde obras con imaxes recuperadas da cidade ou ambientadas nela, títulos localizados e rodados na urbe ata películas nas que interveñen profesionais orixinarios dela, atendendo ademais ás diferentes épocas. Dividido en dous bloques, a cidade e os cidadáns, o primeiro deles, nestes tres primeiros meses, comprende traballos que empregan exteriores, imaxes ou localizacións da Coruña. No outono o ciclo referirase aos traballos fílmicos executados por personalidades ligadas ao cine procedentes da cidade (directores, guionistas, produtores, actores). 

A CIDADE QUE SE NOS VAI   

(España, 1979)

Dirección: Carlos Aurelio López Piñeiro. Guión: Xosé Lois Martínez e Carlos Aurelio Piñeiro. Produción: Colexio de Arquitectos. Fotografía: Xavier Villaverde. Duración: 7 minutos.

Encargo do Colexio de Arquitectos de Galicia ao activo Grupo Imaxe, denuncia e describe a especulación inmobiliaria e a degradación medioambiental na cidade da Coruña. Con música de Eno e Propol Vhu e carente de voz narrativa, está estruturado en dúas partes: unha con fotos fixas evocadoras da cidade a inicios do século XX; a segunda un percorrido en coche polo centro que permite observar as galerías, o patrimonio, os signos de identidade (Cidade Vella, Dársena, Praza de Pontevedra) desde unha perspectiva crítica.   

FINISTERRE  

(España, 1999)

Dirección: Xavier Villaverde. Guión: Miguel Anxo Murado. Produción: Continental e Tornasol. Fotografía: Javier García-Salmones. Intérpretes: Nancho Novo, Elena Anaya, Enrique Alcides. Duración: 100 minutos.

Berto e Mario son dous irmáns nados na Costa da Morte, fillos dunha parella de hippys que se instalaron alí a finais dos anos sesenta cheos de ideais. Cando o irmán máis novo, Mario, aínda é un cativo, o pai abandónaos. Os irmáns crecen coa idea de se reuniren con el. Pero Mario e Berto separan os seus camiños e seis anos despois reencóntranse.
LEÓN Y OLVIDO  

(España, 2004)

Dirección e guión: Xabier Bermúdez. Produción: El Paso PC SL e Xamalú Filmes. Fotografía: Alfonso Sanz. Intérpretes: Marta Larralde, Guillém Jiménez, Gary Piquer. Duración: 112 minutos.

León e Olvido son dous irmáns xemelgos –el con síndrome de Down– orfos desde hai cinco anos. Como única herdanza conservan a casa na que viven e un coche. Marcados por unha relación contraditoria, entre o cariño e a disputa constante, a vida de Olvido muda cando atopa o amor. Premios para Xabier Bermúdez e Marta Larralde en certames como Karlovy Vary, Málaga, Ourense e Toulouse. 
Programa A CORUÑA...DE CINE (I)

CUBA LIBRE (José Luis Ducid, 1996). 15´. 

RECUERDOS DE UN AMANTE NEURÓTICO (José Martín Carmona, 1996). 15´. 

LA VIDA ES UN DOLOR (Luis Liste, 1996). 17´. 

MÁTAME UNOS CUANTOS (Alber Ponte, 1996). 14´.

Duración total: 61 minutos.  

“A Coruña...de cine” foi unha breve iniciativa do Concello da Coruña en colaboración coa Escola de Imaxe e Son (EIS), que se prolongaría en dúas entregas (1995 e 1996), servindo para formar e descubrir novos valores. O financiamento de curtas en 35 mm. que cumprisen o requisito de aproveitar escenarios naturais da cidade posibilitou o desenvolvemento de traballos polos que transitaron algúns dos actores, directores e técnicos galegos máis prometedores e cualificados.  

ARDE AMOR  

(España, 1998)

Dirección e guión: Raúl Veiga. Produción: Fenda Filmes. Fotografía: Juan Carlos Gómez. Intérpretes: Rosana Pastor, Sergi López, Chete Lera. Duración: 90 minutos.

Unha parella, Lucio e Rosa, pon fin ás súas vidas como consecuencia dun pacto de morte, sen que Ranxel, amigo de Lucio, o poida evitar. A traxedia conmociona a Luís e Modia, anteriores amantes de Rosa e Lucio. Tras moito tempo sen verse, Luís busca a Modia para que lle axude a entender as razóns do tráxico final e descobre que Ranxel acompañara os mortos nos seus derradeiros días.
Agradecementos: Carlos Aurelio López Piñeiro, Xavier Villaverde, Xabier Bermúdez, José Luis Ducid, José Martín Carmona, Luis Liste, Alber Ponte, Raúl Veiga. 

AFTER HOURS: 

Documentais musicais, curtas galegas e dous títulos de culto do cine contemporáneo, o filme de terror The descent (2005) e a traxicomedia sexual Shortbus (2006), integran a programación en horario nocturno deste mes. A proxección do documental My name is Albert Ayler vai precedida dun concerto coa intervención do improvisador francés Michel Henritzi e o volinista xaponés Rinji Fukuoka, integrantes do proxecto conxunto Walking in the Shadow, unha persoal achega á música psicodélica e experimental. A actuación vai acompañada de proxeccións do fotografo Kumiko Karino. Henritzi leva case tres décadas a explorar e deconstruír a American Primitive Music, implicado en diferentes proxectos musicais como Dustbreeders ou Howlin´ Ghost Proletarians. Colaborador de Bruce Russell, Taku Unami, Taku Sugimoto ou Toshimaru Nakamura é un experto coñecedor da música nipona. Rinji Fukuoka pertence á banda de improv rock xaponesa Overhang Party.        

THE DESCENT  

(Gran Bretaña, 2005)

Dirección e guión: Neil Marshall. Produción: Celador Films, Northmen Productions e Pathé. Fotografía: Sam MacCurdy. Intérpretes: Shauna MacDonald, Natalie Mendoza, Alex Reid. Duración: 99 minutos.

Excelente título de terror que ganou premios e parabéns mundo adiante, reforzado polos particulares métodos de traballo de Marshall, autor de “Dog soldiers” (2002), cos actores. Un ano despois dun tráxico accidente, seis amigas atópanse para a súa aventura anual nun lugar remoto dos Montes Apalaches co fin de practicar a espeleoloxía. Unha rocha despréndese e bloquea a saída. Illadas e sen posibilidade de axuda externa, descobren que as covas están habitadas por un grupo de humanoides monstruosos adaptados á escuridade total. Só queda despregar os instintos máis primarios nunha guerra total contra o horror.
BEASTIE BOYS: AWESOME, I FUCKING SHOT THAT T  

(Estados Unidos, 2006)

Dirección: Nathaniel Hörnblower. Produción: Oscilloscope Laboratories. Fotografía: máis de 40 cámaras. Duración: 90 minutos.

Proxecto de ultra-democratización do grupo de rap Beastie Boys baseado en que sexan os seguidores da banda os que decidan como se gravan os concertos do grupo. Máis de corenta cámaras e música en directo como centro da experiencia no lendario Madison Square Garden de Nova York para un calidoscopio de imaxes bombardeadas desde moitas perspectivas que achega frescura e xoga coas bases de identificación do espectador.    

HISTORIAS DUNHA TORRE  

(España, 2006-2007)

A TORRE SÁBEO (Germán Tejada). 15´. 

POLO AMOR DE DEUS (Javier Cea). 15´. 

EL PESO DEL HUMO (Héctor Diéguez). 12´.

ENTORRADOS (San&San e Germán Tejada). 19´. 

Duración total: 61´. 

Proxecto consistente na realización de catro curtametraxes co único punto en común da inclusión da Torre de Hércules como localización ou referencia para cada unha das historias. Desde perspectivas, estilos e claves xenéricas diferentes, a mostra dunha singular experiencia nada da efervescencia creativa da escola de teatro Trinke / San&San da Coruña.  

MY NAME IS ALBERT AYLER  

(Suecia, 2005)

Dirección e guión: Kasper Collin. Produción: Kasper Collin Produktion. Intérpretes: Albert Ayler, Don Ayler, Edward Ayler. Duración: 79 minutos.

Documental sobre unha lenda do Free Jazz cuxa vida pasou pola dor, a miseria e certo esquecemento. O filme integra todo o material de arquivo dispoñible, que se constrúe xunto a unha serie de entrevistas realizadas entre 1963 e 1970 (só voz, sempre fantasmal), fondos fotográficos e conversas recentes con algúns dos seus familiares.  

SHORTBUS  

(Estados Unidos, 2006)

Dirección e guión: John Cameron Mitchell. Produción: Process Productions. Fotografía: Frank G. DeMarco. Intérpretes: Sook-Yin Lee, Paul Dawson. Duración: 102 minutos.

Nas portas do Shortbus de Nova York existe un mundo de amplo espectro pansexual onde con alegría, descaro e impudor se dá renda solta a gustos, vocacións, filias, fobias, intercambios e experimentos. Practicantes ferventes de que para gozar e facer gozar vale todo, substituíndo os diváns e obtendo liberación, cura e traumas e boa saúde. Segunda película do director de “Hedwig and the Angry Inch” (2001). 

Agradecementos: Carlos Sante, Michel Henritzi, Rinji Fukuoka, Miguel Prado, Kasper Collin, IN-EDIT BEEFEATER Festival Internacional de Cine Documental Musical de Barcelona. 

FÓRA DE SERIE: 

AS ENCROBAS.  A CEO ABERTO  

(España, 2007)

Dirección e guión: Xosé Bocixa. Produción: IB Cinema. Fotografía: Benjamín T. Díaz. Duración: 65 minutos.
Documental sobre os célebres sucesos das Encrobas, un conflito político e socioecónomico que enfrontou, en plena decadencia da ditadura franquista, a labregos con autoridades, estas en defensa dos intereses de Unión Fenosa.  

SEHNSUCHT / LONGING / NOSTALGIA  

(Alemaña, 2005)

Dirección e guión: Valeska Grisebach. Produción: Peter Rommel Productions. Fotografía: Bernhard Keller. Intérpretes: Andreas Müller, Ilka Welz, Anett Dombusch. Duración: 88 minutos.

Un pequeno paraíso próximo a Berlín con douscentos habitantes e unha vida cómoda e apracible. Markus e a súa muller residen alí, xuntos desde sempre, cun fillo e unha relación perfecta. El traballa nunha empresa metalúrxica e como bombeiro voluntario. Nunha cea do corpo de bombeiros cea, canta, bebe e, pola mañá, esperta desmemoriado e en compañía doutra muller. Ganadora do principal premio no certame de Xixón 2006.            

ALL THE INVISIBLE CHILDREN  

(Francia-Italia, 2005)

Dirección: Mehdi Charef, Emir Kusturica, Spike Lee, Katia Lund, Jordan Scott, Ridley Scott, Stefano Veneruso e John Woo. Guión: Katia Lund, Eduardo Tripa, Stribor Kusturica, Diego De Silva, Stefano Veneruso, Cinqué Lee, Joie Lee, Jordan Scott, Li Qiang e Mehdi Charef. Produción: MK Films Production e RAI Cinemafiction. Fotografía: Glusica Milorad, Toca Seabra, Milorad Glusica, Vittorio Storaro, Cliff Charles, James Whitaker, Zeng Nianping e Philippe Brelot. Intérpretes: Maria Grazia Cucinotta, Rosie Pérez. Duración: 124 minutos.

Película de episodios que reúne a varios recoñecidos directores para retratar historias de loita e adversidade protagonizadas por sete rapaces anónimos en distintos lugares do mundo. Explotados, en reformatorios, seropositivos ou nenos superviventes nas rúas, vidas esquecidas polos relatos oficiais, que adquiren natureza a través da mirada de cineastas como Kusturica, Spike Lee ou Ridley Scott.  
COEURS / ASUNTOS PRIVADOS EN LUGARES PÚBLICOS  

(Francia-Italia, 2006)

Dirección: Alain Resnais. Guión: Jean-Michel Ribes, sobre a obra de Alan Ayckbourn. Produción: Soudaine Compagnie, Studio Canal, France 2 Cinéma, SFP, BIM, Banque Populaire Images 6, Canal Plus, TPS Star, CNC coa participación de Eurimages e Région Ile-de-France. Fotografía: Eric Gautier. Intérpretes: Laura Morante, Lambert Wilson, Sabine Azema. Duración: 121 minutos.

Un soldado apartado do exército, Dan, refúxiase no alcohol. A  súa moza,  Nicole, sen decatarse do estado de degradación da súa relación, non atopa o camiño correcto para achegarse a el. Gaelle, seu irmán Thierry, a súa compañeira de traballo, Charlotte ou o camareiro Lionel, todos intentan combater a soidade. Baixo a neve en París sucédense as vidas de seis personaxes, as súas procuras e desencontros. León de Prata en Venecia 2006 e premio FIPRESCI da crítica europea para outra obra do gran Resnais (“Hiroshima, mon amour”, “Providence“). 
Agradecementos: Xosé Bocixa, Xosé Zapata, Amnistía Internacional. 

EXTRATERRITORIAL:

Continúa esta sección de periodicidade mensual, iniciada en novembro e nada coa vocación de presentar traballos de corte experimental, propostas periféricas e alternativas, fóra tanto de convencións narrativas como de circuítos de exhibición e distribución ao uso. Presididas pola quebra coa narración institucionalizada, amosamos un conxunto de propostas heteroxéneas e singulares pouco coñecidas, atípicas e a contracorrente, á marxe (case sempre de maneira absoluta( da senda pola que circula o resto da produción. Este mes, seleccionamos cinco traballos de José María Zabala, músico, fotógrafo e cineasta, que en 1976 escenificara na Bienal de Venecia o espectáculo Ikimilikiliklik, xunto cos irmáns Artze e Mikel Laboa. Ese mesmo ano realizou a memorable longametraxe Axut que, en clave experimental surrealista, reflectía a sociedade vasca da época. Posteriormente, o seu traballo centrouse no vídeo (El crimen de Hernán, La condesa de Arrabales, Videographos), a fotografía e os estudos sobre os sons, desde a etnografía ata as súas dimensións máis experimentais.

VIDEOGRAPHOS  

(España, 1985)

Dirección, guión, produción e fotografía: José María Zabala. Duración: 60 minutos.

Sesión composta por 5 obras, “Eros vobiscum”, mostra parcial de diferentes aproximacións ao binomio sexo-violencia; os vídeo-retratos “Videographos”; o vídeo-ensaio erótico “Pop-Star”; o documental “Maritxu Kajoi”, sobre unha celebración popular en Arrasate-Mondragón (Gipuzkoa), dedicada á figura coñecida como "Maritxu Kajoi" –maritxu a do caixón— ou a virxe dos borrachos e “1987”, vídeo-documento acerca da vida cotiá da contorna inmediata do autor.     
Agradecementos: José María Zabala. 

HISTORIAS DE CINE PARA NENOS:

En colaboración con Roberto Carlotti e Julie Dragon. 

Iniciativa de periodicidade mensual dirixida aos máis novos, que contempla a versatilidade e posibilidades de aprendizaxe a través do cinema. A sesión deste mes, a película Dersu Uzala (1975), recoméndase para xoves a partir de 14 anos, aos que se lles entregará unha ficha didáctica. A entrada é gratuíta.

DERSU UZALA  

(Xapón-URSS, 1975)

Dirección: Akira Kurosawa. Guión: Akira Kurosawa e Yuri Nagibin, sobre a obra de Vladimir Arseniev. Produción: Atelier 41, Mosfilm, Daiei Studios. Fotografía: Fyodor Dobronravov, Yuri Gantman e Asakazu Nakai. Intérpretes: Maksim Munzuk, Yuri Solomin. Duración: 141 minutos.

Adaptación do libro escrito polo capitán Vladimir Arseniev onde narra o seu encontro con Dersu Uzala, un vello cazador nómade nos bosques da taiga siberiana. Dersu aprenderalle a Arseniev a convivir en plena harmonía coa natureza e a saber respectala ao máximo para non perturbar a existencia de ambos. Dirixida polo mestre xaponés Akira Kurosawa foi rodada durante 1974 nos escenarios naturais que percorreron Dersu e Arseniev, baixo condicións meteorolóxicas adversas. Ganou un Óscar en 1975 como “Mellor película de fala non inglesa”.

…………………….

Subtitulado en galego: Subtitula’m S.L.

Fichas das películas: www.cgai.org
